
Enformaziuns y Comunicaziuns

Restauraziun dla dlijia: Dai 25 de setëmber cina ai 7 d’otober vëgnel müdé l’emplant 
da scialdé. Al gnará motü le scialdé tal funz (Fußbodenheizung mit Trockenbau), 
porchël romagnará la dlijia chisc dis slüta.

Festa dla Racolta: Tles ultimes edemes él gnü partí fora les cassëtes por abelí le 
ciar dla festa dla Racolta, co sará eniann la domëgna ai 1. d’otober. Al vën perié da 
condü alerch les cassëtes le de dla festa dan la gran mëssa. Ocio: la mëssa sará 
belo ales 9:45. Iolan a düc chi co dëida abelí le ciar.

Corona: Dertan le mëns d’otober - mëns dal Rosare - gnarál endô dit la Corona 
te capela dal Ciüch, plü avisa vigne vëndres ales 18:00. I recordun ince les atres 
ocajiuns d’oraziun deboriada - dlungia les SS. Mësses: la domëgna dan la gran 
mëssa, le dedolönesc ales 19:30 y le vëndres ales 15:00, dagnora te dlijia.

Pelegrinaje: En dedolönesc ai 3 d’otober él le pelegrinaje dles ëres ia da Santa 
Maria d’La Pli. An pëia ia ales 2 domisdé da dlijia demez.

Prozesciun: La Uniun dai Ëi Val Badia enviëia düc i ëi y jogn da tó pert ala prozesciun 
con linternes y ciandëres, da San Linert cina sö Oies. Ara vën tignida en vëndres ai 
29 de setëmber y an s’encunta ales 19:30 te dlijia de Badia.

La Crusc: En vëndres ai 29 de setëmber, festa dai arcagni Michael, Gabriel y Rafael, 
él ales 7:30 na prozesciun da San Linert cina sö La Crusc. Lassö él spo ales 9:30 la 
mëssa.

Referat: Jonesc y jogn de Mareo roda le monn y vën zoruch te nüsc raiuns con trepes 
cosses da cunté y esperionzes da partí. En dedemesaledema ai 27 de setëmber ales 
20:00, podarán aldí te biblioteca d’Al Plan na esperionza tal Uganda. Franz Agreiter 
y Clara Igira d’La Pli cunta deplü sön co che ëi á sontí la vita te cösc stato dal’Africa. 
Le Consëi de Formaziun d’Al Plan y la Biblioteca se conforta da s’odëi trec.

Sport: Le ASC Mareo - seziun palé, mët da jí 9 encuntades de sport, devertimont y 
movimont, por mituns y mitans dles prömes trëi elementares (nia chi co soga belo te 
na scuadra U10). I alenamonc mët man en jöbia ai 28 de setëmber y vá ennant cina 
ai 26 d’otober, dagnora lönesc y jöbia dales 15:15 ales 16:30 zirca, ete dal ciamp dal 
sport. Les iscriziuns pó gní fates cina ai 28/09 ales 3 domisdé pal pröm apuntamont. 
Da paié él 50,00€ a ce. Enformaziuns pa Marco Mutschlechner al 338/4274261.

Dal Vagnele do San Mateo 20, 1-16a
Te chël tomp ti á Gejú cunté a sü discepui cösta parabola: 1Con le rëgn dal cí 

éra desco con en patrun d’en avëi, co s’an é jü da doman adora demez da ciasa, 
a tó sö oras por söa vigna. 2Al é gnü a öna con i oras sön önn en denar al de y 
al i á condüt te söa vigna. 3Dala terza, dala sesta, dala nona y dala önejima ora 
é le patrun dal avëi endô jü söle marcé y á fat le medemo. (...) 8Canch’al ea gnü 
da sëra, á le patrun dla vigna dit a so aministradú: Chërda i oras y páii fora le 
paiamont, metenn man dal ultimo cina al pröm. 9Al gnea chi co ea gnüs tuc sö 
dala önejima ora, y vignun á ciafé en denar. 10Canch’al ea roé pai pröms, minâ 
chisc da ciafé deplü. Mo ince chi á ma ciafé en denar porom. 11Danló ái motü man 
da se lascé sö cuntra le patrun 12y dijea: Chisc ultimi á ma laoré öna n’ora, y tö 
i as traté anfat desco nos; nos deperpo án soporté döt le de le pëis dal laur y le 
cialt. 13Mo le patrun ti á rospognü a önn de chi: Amí, al ne te vën fat degün tort. Ne 
n’este nia gnü a öna con me sön önn en denar? 14Tol tü scioldi y vátan! Iu endere 
ó ti dé al ultimo tan co a te. Parora dal Signur! - Lalt a te, Gejú Crist!

I ó ti dé al ultimo tan co a te!

Nosta logica dij: sc’i feji deplü, ciafi deplü, sc’i 
feji demanco, ciafi demanco. Nia ensciö ne la 
pónsa Chël Bel Dio. Ai pröms co é jüs a laoré 
te söa vigna i dál ci che ai á fat fora, mo ince
ai ultimi i dál le medemo.
Po cösta é pordërt dër na bona noela por nos. 
Con la parabola dij le Signur ch’i podun cina 
enultima jí a laoré te söa vigna, cina enultima 
ánse la poscibilité da se convertí, da detlaré 
nosc nosc amur por ël y ti daorí nosc cör.
Cina enultima tëgnel davertes les portes de
so rëgn y ince a chi co vën enultima, i
spétel le medemo paiamont. 

La chance cina enultima
Al sides benedí... le funz sön 
chël ch’al florësc osc amur;
ara sides benedida... la pêsc 
te ostes mans canche ares se 
tin; ares sides benedides... 
les ores scöres che i patîs 
deboriada; ai sides benedis... 
osc baié y osc scuté; ai sides 
benedis... i agn ch’i passarëis 
ciamó adöm.
Osc amur sides benedí y 
acompagné de por de dal 
amur de Chël Bel Dio!

A os iubilars...




